Pentecost
Y Fflam Olympaidd 2012
[Cofiwch addasu’r dafodiaith a’r eirfa i siwtio’ch ardal]
(Os nad oes gennych ‘brojector’ a sgrin i ddangos y sleidiau PowerPoint yna bydd angen argraffu’r lluniau er mwyn i’r plant allu gweld be oedd yn digwydd pan deithiodd y fflam Olympaidd drwy Gymru.)

Pum deg diwrnod ar ôl y Pasg mae Cristnogion yn cofio diwrnod arbennig iawn, sef Dydd y Pentecost. Dyma’r diwrnod pan ddisgynnodd yr Ysbryd Glân ar ffrindiau Iesu, ac ar ôl gwrando ar Pedr yn siarad am Iesu daeth miloedd o bobl i gredu mai Iesu oedd Mab Duw (Actau 2).
Be’n union ddigwyddodd felly?

Roedd Iesu wedi dweud wrth ei ffrindiau, y disgyblion, i beidio gadael Jerwsalem nes eu bod nhw wedi derbyn rhodd arbennig gan Duw. Felly, roedd y disgyblion yn aros. 

Mae aros am rywbeth yn gallu bod yn gyffrous/exciting, yn enwedig os ydyn ni’n aros am rywbeth da. Dw i’n siŵr fod y disgyblion yn llawn cyffro am eu bod nhw’n disgwyl am rodd arbennig gan Dduw.

Ym Mis Mai 2012 (newidiwch y geiriau i ‘mis diwethaf’, neu ‘ar ddechrau’r Haf’, neu ‘llynedd’, beth bynnag sy’n addas) roedd yna lawer o bobl yn aros am rywbeth sbesial yng Nghymru. Roedd llawer o’r bobl oedd yn aros yn teimlo’n llawn cyffro.

Fedrwch chi ddyfalu am be roedden nhw’n aros?

(Sleid/Llun 1) Baner yn croesawu’r Fflam Olympaidd i Lanelli
Gan fod y Gemau Olympaidd yn cael eu cynnal yn Llundain, teithiodd y Fflam Olympaidd o gwmpas Cymru, ac ar 27ain o Fai, fe gyrhaeddodd y Fflam dref Llanelli. Mae’r faner yn dangos fod pobl yr ardal yn croesawu’r Fflam.

Welsoch chi’r Fflam?

(Sleid/Llun 2) Tyrfa o bobl yn aros am y Fflam tu allan i gapel.
Yn y llun yma mae yna dyrfa fawr o bobl yn aros i weld y Fflam. Mae hi’n gynnar ar fore Dydd Sul, tua chwarter i naw, ac eto mae yna lawer o bobl wedi codi’n gynnar am eu bod nhw mor llawn cyffro. Roedden nhw eisiau gweld y Fflam.

(Sleid/Llun 3,4,5,) Beic modur yr Heddlu, car a bws melyn yn dweud ‘Olympic 2012 Torch Relay’, Bws Mawr glas.

Roedd y bobl yn gwybod fod y Fflam ar ei ffordd am fod yna sŵn mawr i’w glywed! Yn gyntaf daeth beic modur yr Heddlu, ac un arall, ac un arall! Daeth ceir heddlu heibio hefyd (ond does na ddim lluniau). Wedyn daeth car melyn a bws melyn sbesial yn canu eu cyrn wrth fynd heibio; wedyn daeth nifer o fysiau a cheir sbesial eraill (does dim lluniau ohonyn nhw i gyd) fel yr un mawr glas yma. Roedd y bobl ar y bws mawr glas yn gwneud lot o sŵn! Roedd yna fiwsig uchel, ac roedd yna ddyn yn gweiddi’n uchel, ‘Helo Llanelli!’ drwy feicroffon!  

Roedd pawb yn gwybod fod y Fflam ar ei ffordd am eu bod nhw wedi clywed yr holl sŵn!

(Sleid/Llun 6) Y ‘Fflam’ yn cael ei throsglwyddo o un rhedwr i’r llall.
Roedd y bobl i gyd yn gweiddi a chlapio pan oedden nhw’n gweld y Fflam Olympaidd. Roedd pawb yn hapus iawn eu bod nhw wedi aros, ac o’r diwedd wedi cael gweld y Fflam. Yn y llun yma fe welwch chi y Fflam Olympaidd yn cael ei throsglwyddo o un rhedwr i’r llall. Roedd y ferch wedi gorffen rhedeg, ac roedd y bachgen yn barod i gychwyn ar ei daith. Roedd ei ‘Fflam’ hi yn cael ei defnyddio i danio Ffagl/ Torts y bachgen.

(Sleid/Llun 7) Rhedwr yn cario’r Fflam Olympaidd drwy Lanelli.

Dyma lun o’r bachgen yn cychwyn ar ei daith hefo’r Fflam Olympaidd. Roedd o’n chwifio ar y dorf, yn codi’r Fflam yn uchel i bawb gael ei gweld, ac i fwrdd fo. Roedd rhaid iddo ddal ati i gario’r Fflam yn uchel nes cyrraedd y rhedwr nesaf, ac wedyn byddai o’n stopio rhedeg; ond doedd y Fflam ddim yn stopio! Daliodd y Fflam i  deithio yn ei blaen, drwy Gymru, yng ngofal rhedwyr eraill. 
Dyna stori dda! Roedd yna filoedd ar filoedd o bobl drwy Gymru wedi aros yn frwd i weld y Fflam Olympaidd.

Dewch yn ôl hefo fi i gychwyn y stori, yn ôl i Jerwsalem at ffrindiau Iesu. Os cofiwch chi roedden nhw’n aros am rodd arbennig gan Dduw. Gwrandwch be ddigwyddodd iddyn nhw....(Rhannau o Actau 1 a 2)

(Darllenwch/Actiwch y darn yn gyffrous!)

Ar ddiwrnod dathlu Gŵyl y Pentecost roedd pawb gyda'i gilydd eto. Ac yn sydyn dyma nhw'n clywed sŵn o'r awyr, fel gwynt cryf yn chwythu drwy'r ystafell lle roedden nhw'n cyfarfod. Ac wedyn roedd fel petai rhywbeth tebyg i fflamau tân yn dod i lawr ac yn gorffwys ar ben pob un ohonyn nhw.

Dyma pawb oedd yno yn cael eu llenwi â'r Ysbryd Glân ac yn dechrau siarad mewn ieithoedd eraill.

Bryd hynny roedd Iddewon crefyddol o wahanol wledydd wedi dod i aros yn Jerwsalem. Clywon nhw'r sŵn hefyd, ac roedd tyrfa fawr wedi casglu at ei gilydd i weld beth oedd yn digwydd. Roedden nhw wedi drysu, am fod pob un ohonyn nhw yn clywed ei iaith ei hun yn cael ei siarad.
Aeth Pedr yn ei flaen i ddweud llawer iawn mwy wrthyn nhw (am Iesu). 

Dyma'r rhai wnaeth gredu beth oedd Pedr yn ei ddweud yn cael eu bedyddio — tua tair mil ohonyn nhw y diwrnod hwnnw!
Roedden nhw'n moli Duw, ac roedd agwedd pobl tuag atyn nhw yn bositif iawn. Roedd mwy a mwy o bobl yn ymuno a nhw, ac yn cael eu hachub gan Dduw, bob dydd.
Dyma ddwedodd Iesu wrth ei ffrindiau am yr Ysbryd Glân, y rhodd sbesial oddi wrth Dduw,

....bydd yr Ysbryd Glân yn disgyn arnoch chi, ac yn rhoi nerth i chi ddweud amdana i wrth bawb — yn Jerwsalem a Jwdea, yn Samaria, a drwy'r byd i gyd.”
Y Pentecost a’r Fflam Olympaidd
Dw i’n meddwl fod yna lot o bethau sy’n debyg rhwng y Fflam Olympaidd a’r Ysbryd Glân – fedrwch chi feddwl am rai ohonyn nhw?
1. Y bobl yn aros amdani
2. Y dyrfa wedi casglu i un lle.

3. Y cyffro a’r sŵn mawr.

4. Gweld y Fflam/ Y Fflamau

5. Y Fflam Olympaidd yn cael ei phasio ymlaen/ei throsglwyddo o un i’r llall / Yr Ysbryd Glân yn rhoi nerth i bobl ddweud wrth eraill am Iesu – pasio’r neges ymlaen o un i’r llall.
6. Un rhedwr yn stopio, ond y Fflam Olympaidd yn dal i deithio/ Does dim un o’r disgyblion yn fyw heddiw, ond mae’r neges bwysig am Iesu Grist yn dal i gael ei rhannu drwy’r byd i gyd. 

Ond, er mor sbesial oedd y Fflam Olympaidd, mae Fflam sbesial Duw, yr Ysbryd Glân, yn well fyth...faint gwell? Miloedd, miliynau o weithiau’n well! Ar ddiwedd y Gemau Olympaidd mae’r Fflam Olympaidd yn cael ei diffodd, ond dydy Ysbryd Duw, yr Ysbryd Glân byth yn diffodd.

Amen.
Lluniau: Gallwch gopïo’r lluniau a’u gwneud yn fwy drwy ddefnyddio copy/paste, ac wedyn gafael yng nghornel y llun hefo’r ‘mouse’ i’w wneud yn fwy.

